
Sanz Lehendakariak Karlismoaren Museoa inauguratu du Lizarran
Nafarroako Gobernuak 7 milioi euro inbertitu ditu azpiegitura honetan
Asteartea, 2010eko martxoaren 23a.  Miguel Sanz Sesma Nafarroako Gobernuko Lehendakariak Karlismoaren Museo berria inauguratu du gaur goizean Lizarran. Ekitaldi hori eguerdian egin da eraikinaren patioan. Begoña Ganuza Lizarrako alkateak ongi-etorria eman du, eta ondoren hitza Juan Pablo Fusi Madrilgo Unibertsitate Konplutentseko Historia Garaikideko katedradunari eta Museoaren aholkularia den Karlismoaren Jardunaldietako Batzorde Zientifikoko kideari eman dio. 

Lehendakariak museoaren irekiera-ekitaldiaren amaieran esan du museo honek “herritarrei Espainiako eta Nafarroako historia garaikidean mugimendu politiko eta soziala izan den horri buruzko datuak eta errealitateak eskainiko dizkiela”. Miguel Sanzen esanetan, “Nafarroako gaur egungo herritarrek erreferentzia eta sentimendu asko jaso ditugu karlismotik, gure familien bidez, gure herrien oroitzapen kolektiboaren bidez edo protagonisten lekukotza zuzen eta ez-zuzenen bidez”. 

Era berean, Lehendakariaren esanetan, museo hau, Nafarroako Gobernuak esanbidez hala erabaki duelako, Lizarran kokatuta dago, herri horretan karlismoaren historiako orrialde asko eta garrantzitsuak idatzi direlako. Sanzen esanetan, “mugimendu honen funtsezko hiria izatea erakargarritasun garrantzitsua izango da bisitarientzat, artearen eta historiaren ikerlarientzat eta gure kulturaren erroak aurkitzeko interesa duten guztientzat”.
           Ekitaldian ehun bat gonbidatu egon dira, besteak beste, Carlos Hugo de Borbón-Parma Parma eta Plasenciako dukea, Montemolíneko kondea eta Parmako duke-etxeko burua; María Teresa de Borbón-Parma arreba eta printzesa, eta Carlos Javier semea, Piacenzako printzea eta Madrilgo dukea (1970); Val jenerala, Nafarroako buruzagi militarra, eta zenbait kide karlista. Ondoren, Carmen Valdés Museoen Zerbitzuko zuzendariak eta Olaya Nagore museo berriko kudeatzaileak bisita gidatua egin dute gonbidatuentzat eta kazetarientzat. 
Museoaren edukia
           Karlismoaren Museoa Nafarroako Gobernuak egin eta finantzatutako kultura- eta turismo-azpiegitura berria da. Foru Komunitatean ordezkaritza duten talde politiko guztiek babestu dute. Azpiegitura honetan zazpi milioi euro inguru inbertitu dira. Museoak karlismoari lotuta balio historikoa duen materiala berreskuratuko du, kontserbatzeko, eta duela mende eta erdi baino gehiago eratu eta Espainiako alderdi zaharrena den gizarte-disidentziako herri-mugimendu horri buruzko ikerketa-zentroa bultzatuko du.
           Eraikina Gobernadorearen Jauregi ohia da. Juan de Echávarri y Larráinek enkargatu zuen eta 1608 eta 1613 bitartean eraiki zen. Egitura sendotu da eta eraikina erabilera honetarako zaharberritu da. Horrez gain, eraikin berria egin da administrazio-bulegoetarako eta dokumentazio-zentrorako. José Luis Franchez Kultura eta Turismo Departamentuko arkitektoak egin du proiektua.
  
Museoak eduki hau du:
 
Lehen solairuan erakusketa iraunkorra dago, eta karlismoaren historia laburtzen da sorreratik 1939ra. Horrez gain, Nafarroan interes karlista duten zenbait ibilbideri buruzko informazioa eskaintzen da. Solairu honetan Vicente Lópezen “Retrato de Carlos María Isidro de Borbón” (Espainiako tronurako lehenengo erregegai karlista, Karlos V.a izenarekin) koadroa dago, Pradoko Museoak bost urterako gordailuan laga du eta.     
           Beheko solairuan iraupen luzeko aldi baterako erakusketen egitaraua ezarri da (erakusketa bat urtean, Aste Santutik abendura). Erakusketa horietan karlismoaren alderdi zehatzak edo karlismoari lotutako alderdiak sakonduko dira. Aldi baterako lehenengo erakusketaren izenburua “Aurkitu gabeko historia. Karlismoa aztertzeko materialak”. Erakusketaren koordinatzailea Francisco Javier Caspistegui Nafarroako Unibertsitateko Historia Garaikideko irakaslea da. Erakusketaren bidez Nafarroak karlismoa ikertzeko duen aberastasun materiala agerian uzten duten osagaiak bildu nahi dira. Erakusketa gaurtik 2010eko abenduaren 8ra egongo da zabalik.
           Sotoan eraikinari buruzko erakusketa grafikoa ikus daiteke (historia, erabilerak eta zaharberritzea).
           Erakusketaren ibilbidean pintura-bilduma garrantzitsua ikus daiteke, besteak beste, Francisco de Goya, Vicente López, Elías Salaberría, José Benlliure, Madrazo, Enrique Estevan, José Cusachs, Gustavo de Maeztu, Francisco de Paula, Van Halen eta Cecilio Plaren koadroak.
           Aipatzekoa da piezetako batzuk Jaureguizar Fundazioak (Tabarko Museoa) gordailuan utzi dituela eta Museo Arkeologiko Nazionalak Karlos V.ak egindako bi txanponen kopiak egiteko baimena eman duela.
Programatutako jarduerak
           Museoak hanbait zerbitzu eskainiko ditu, hala nola doako bisita gidatuak (asteburuetan eta jaiegunetan) eta programa didaktikoak ikasleentzat, eta web orria izango du.
           Bisita gidatuei dagokienez, maiatzaren 2ra arte doan izango dira. Larunbat goizetan eta igande eta jaiegun arratsaldeetan bisiten zenbait txanda egongo dira, hiru gaztelaniaz eta bat euskaraz. 
           Programazio didaktikoa maiatzean hasiko da. Lehenengo Lizarrako ikastetxeei gonbita luzatuko zaie, eta datorren ikasturtean eskaintza Nafarroako ikastetxe guztietara zabalduko da.
           Hona hemen museoaren ordutegia: asteartetik larunbatera, 10.00etatik 14.00etara eta 16.00etatik 19.00etara. Igande eta jaiegunetan, 11.00etatik 14.00etara. Astelehenetan itxita egongo da, baita urtarrilaren 1ean, uztailaren 31n (edo zaindariaren egunari dagokionn egunean) eta abenduaren 25ean ere.
Museoko ekipoa
            Museoa kudeatuko duen ekipoan hurrengo hauek egongo dira: Olaya Nagore Museoetako goi-mailako teknikaria; artxiboko arduraduna Beatriz Marcotegui Barber Artxiboetako erdi-mailako teknikaria izango da. Administrari plaza bat eskatu da eta garbiketa, aretoen zainketa eta jendearen arreta eta segurtasun zerbitzuak kontratatzeko prozesua abian jarri da.
            Olaia Nagore Santos Historiako lizentziatua da Nafarroako Unibertsitatetik (1994-1998). Prestakuntza-ibilbideko lehenengo urteak artearen eta arkeologiaren ikerketara bideratu zituen. Lan-ibilbidea Gabinete Traman hasi zuen, eta bertan bederatzi urtez teknikari arkeologo moduan lankidetzan aritu zen. Nafarroako Museoan lanbide-praktikak egiteko beka lortu zuen (1999ko uztaila-2000ko ekaina). 2000. urtean doktorego-ikasketak hasi zituen Zaragozako Unibertsitatean, Antzinaroko Zientzien Departamentuan. 2001ean IAD (Ikasketa Aurreratuen Diploma) lortu zuen Arkeologiaren ezagutzaren arloan. Madrilgo Unibertsitate Konplutentseko Arte Ederren Fakultatean Museografia eta Erakusketen Muntaketa maisutza egin zuen (2001-2002), eta lanbide-praktikak Museo Arkeologiko Nazionaleko Zabalkunde Departamentuan egin zituen. Azken urteetan, kultura-kudeaketari, erakusketen muntaketari, ondareari, azterketa historikoei, eta abar lotuta Muraria enpresarentzat lanean aritu da. 
           Bestalde, Beatriz Marcotegui Barber Historiako doktorea da 2007tik Nafarroako Unibertsitatetik, eta zenbait urte eman ditu Nafarroako Erdi Aroko Historia aztertzen eta ikertzen, zehatz esanda, Elizaren historiarekin, erlijiotasunarekin, gurtzekin eta predikuarekin zerikusia duten gaien inguruan. Gai horien inguruan hamar bat artikulu idatzi ditu. Oraintsu, doktorego-tesiaren emaitza moduan, Nafarroako erresumako XV. mendeko predikuari buruzko liburua idatzi du. 2005ean Iruñako katedraleko Artxiboko funtsen inbentarioa egiten lan egin zuen, eta urte eta erdiz (2008an eta 2009an) familia-funts bat antolatu du (Pérez Seoane familia) Nafarroako Unibertsitateko Artxibo Nagusian. 2007an Artxibistikako Unibertsitate Espezialistaren masterra egin zuen UNEDen.
Museoaren aurrekariak
            2000. urtean, Alderdi Karlistak (EKA) Nafarroako Gobernuari ondare historikoa osatzen zuten ondasunak gordailu mugagabean laga zizkion (banderak, uniformeak, kondekorazioak, koadroak, argazkiak…). Gordailu horretako piezekin batera, museoan Nafarroako Gobernuaren beste kultura-ondasun batzuk edo espazio honetarako eskuratutako ondasunak erakutsiko dira, baita erakundeek eta partikularrek lagatako bestelako ondasunak ere.
           Museoaren eta dokumentazio-zentroaren proiektu honen bidez, gai karlista zorroztasun zientifikoarekin landu nahi da, eta gai horri zabalkundea eman nahi zaio, bai herritar arrunten bai espezializatuen artean. 
           Xede horrekin, 2006tik Batzorde Zientifikoaren aholkuak jasotzen dira. Batzorde horretako kideak dira Juan Pablo Fusi Madrilgo Unibertsitate Konplutentseko Historia Garaikideko katedraduna; Ángel García Sanz Nafarroako Unibertsitate Publikoko Historia Garaikideko irakasle titularra; José Ramón Urquijo Ikerketa Zientifikoen Goi Kontseiluko ikerketa-irakaslea, eta Jordi Canal maître de Conférences Pariseko École des Hautes Études de Sciences Sociales izenekoan. Batzordeak idatzitakoa da museoak oinarri duen gidoi historikoa.
           Horrez gain, batzordeak Karlismoa Ikertzeko Jardunaldien hiru edizio zuzendu ditu, Lizarran egin zirenak 2007, 2008 eta 2009ko irailean. Lehenengo bi edizioetako aktak argitaratuta daude eta 2009koak prestatzen ari dira. 

